
Pennod 8
Cyllidebu

Mae cyllideb yn gynllun gweithredu ariannol sydd fel arfer yn cwmpasu cyfnod penodol o amser, er enghraifft 
chwe mis neu flwyddyn. Bydd cyllideb yn disgrifio lefelau gwariant a derbyniadau disgwyliedig busnes. Bydd 
busnesau mawr yn paratoi cyllidebau ar sail adrannol neu mewn perthynas â swyddogaethau busnes. Er 
enghraifft, bydd gan fusnes gyllideb gyffredinol sydd wedi’i seilio ar gyllidebau adrannau fel marchnata, prynu 
ac adnoddau dynol.

Dylai amcanion fod yn sail i bob cyllideb. Mae hyn yn golygu y bydd derbyniadau a gwariant disgwyliedig 
pob adran wedi’u seilio yn y pen draw ar y pethau mae’r busnes yn ceisio eu cyflawni. Felly, os bydd 
cynyddu gwerthiant 20% yn un o amcanion y busnes, yna dylai’r gyllideb gyffredinol a chyllidebau adrannol 
adlewyrchu hyn. 

Y broses gyllidebu

Mae cyllidebu a monitro cyllidebau yn weithdrefn barhaus mewn busnesau mawr. Dylai cyllidebau fod yn 
datblygu’n barhaus er mwyn addasu i newidiadau. 

Yn nodweddiadol, bydd y broses gyllidebol yn cynnwys y weithdrefn ganlynol:

1. Sefydlu nodau ac amcanion y busnes – beth yw’r targedau ar gyfer elw a’r gyfran o’r farchnad? Beth yw’r
targed ar gyfer trosiant? 

2. Gosod cyllidebau cynhyrchu, marchnata ac ariannol. Dyma’r tri phrif gyllideb swyddogaethol ac mae pob
un ohonyn nhw’n dibynnu ar amcanion y busnes.

• Cyllideb gynhyrchu – mae amcanion y busnes wedi pennu’r lefelau allgynnyrch y mae eu hangen.
Mae’r gyllideb gynhyrchu yn ceisio rhoi’r lefelau allgynnyrch hyn ar waith. Bydd hyn yn cynnwys costau
prynu deunyddiau crai a chydrannau, costau llafur uniongyrchol a chostau cynhyrchu eraill. Cyllideb
gwariant yn unig yw hon.

• Cyllideb farchnata – mae derbyniadau a chostau wedi’u cyfuno. Daw’r derbyniadau o’r gwerthiant sydd
wedi’i ragfynegi a daw costau o weithredu strategaeth farchnata’r cwmni.

• Cyllideb ariannol – bydd hon wedi’i seilio ar ragolwg llif arian y busnes. A fydd digon o incwm i gyfrif
am wariant neu a fydd angen archwilio dulliau o godi arian i ariannu cyllidebau eraill?

3. Nesaf, dylai’r gyllideb gael ei dadansoddi ymhellach. O fewn pob un o’r cyllidebau hyn, mae cyfle i
ddadansoddi cyllidebau ymhellach, felly, byddai’n bosibl cael cyllideb hyfforddiant, cyllideb iechyd a 
diogelwch, cyllideb gwerthu uniongyrchol, ac ati.

4. Dylid sefydlu gweithdrefnau ar gyfer monitro cyllidebau. Er enghraifft, gallai’r monitro gynnwys
gweithgareddau fel casglu adborth, gwirio targedau a chyfathrebu’n rheolaidd â deiliaid cyllidebau.

5. Dylid archwilio unrhyw amrywiant o gyllidebau sydd wedi’u rhagfynegi ac ymateb iddo.

6. Dylai’r profiad a’r wybodaeth a ddaw o osod cyllidebau un cyfnod gael eu defnyddio wrth osod cyllidebau’r
cyfnod dilynol.

Manteision cyllidebu

Daw’r broses gyllidebu â buddion pwysig i fusnes. Mae’r buddion hyn yn cynnwys y canlynol:

•	 Gwella rheolaeth rheolwyr ar y gyfundrefn. Mae rheolwyr yn gwybod pwy sy’n gwario beth a pham 
maen nhw’n gwario’r arian.

•	 Gwell rheoli ariannol. Rhan o’r broses gyllidebu yw monitro gwariant a derbyniadau. Mae angen egluro 
unrhyw newidiadau (amrywiannau) o’r symiau yn y gyllideb ac ymateb iddyn nhw. 

•	 Mae cyllidebu yn caniatáu i reolwyr wybod am eu cyfrifoldebau. Mae rheolwyr sy’n rheoli eu 
cyllidebau yn gwybod beth dylen nhw fod yn ei gyflawni a sut mae eu rôl yn cyd-fynd ag amcanion y 
gyfundrefn.

•	 Mae cyllidebu yn sicrhau bod adnoddau cyfyngedig yn cael eu defnyddio’n effeithiol, neu dylai sicrhau 
hynny. Mae’r broses gyllidebu yn dyrannu adnoddau lle maen nhw’n fwyaf tebygol o helpu i gyflawni 
amcanion y cwmni. 

•	 Gall cyllidebu gymell rheolwyr. Pan fydd rheolwyr ar bob lefel yn cymryd rhan yn y broses gyllidebu, 
bydd ymrwymiad ganddyn nhw i sicrhau eu bod yn cadw at gyllidebau. 

•	 Gall cyllidebu wella systemau cyfathrebu yn y gyfundrefn. Bydd cyfathrebu i fyny ac i lawr yr 
hierarchaeth yn rhan o’r broses gyllidebu. Bydd hyn yn helpu i sefydlu dulliau cyfathrebu ffurfiol, y 
gellir eu defnyddio at bwrpasau heblaw am osod a gweinyddu cyllidebau. 

Problemau â chyllidebau

Gall y broses gyllidebu achosi problemau. Mae’r problemau hyn yn cynnwys y canlynol:

•	 Mae’n bosibl na fydd gan y bobl sy’n cael eu gadael allan o’r broses gyllidebu ymrwymiad i’r cyllidebau 
a gallan nhw golli cymhelliant. 

•	 Os nad yw cyllidebau yn hyblyg, yna efallai na fydd newidiadau priodol yn y gyllideb yn ymateb i 
newidiadau yn y farchnad neu amodau eraill. Er enghraifft, pe bai cystadleuydd yn dechrau ymgyrch 
hysbysebu newydd, fawr, ac nid yw’r gyllideb farchnata yn caniatáu am ymateb i hyn, mae’n debygol y 
bydd gwerthiannau’n cael eu colli.

•	 Hefyd, dim ond ar wybodaeth o ansawdd da y mae’n bosibl seilio cyllideb effeithiol.  Mae llawer o 
reolwyr yn gor-ddweud eu hanghenion cyllidebol er mwyn amddiffyn eu hadrannau. Gall hyn arwain at 
ddiffyg rheolaeth ac at ddyrannu adnoddau’n wael. 

Cyllidebu sero 

Yn achos cyllidebu sero, bydd rheolwyr yn dechrau gyda llechen lân – mae’n rhaid iddyn nhw gyfiawnhau eu 
holl wariant. Mae hyn yn gwneud y canlynol:

•	 gwella rheolaeth;
•	 cynorthwyo â dyrannu adnoddau;
•	 cyfyngu ar y duedd i gyllidebau gynyddu’n flynyddol heb unrhyw gyfiawnhad go iawn ar gyfer y 

cynnydd;
•	 gostwng costau diangen; 
•	 cymell rheolwyr i ystyried opsiynau gwahanol.

Rheoli cyllidebol 

Dadansoddi amrywiant yw sail rheoli cyllidebol. Amrywiant yw unrhyw newid i’r ffigur yn y gyllideb sydd heb 
ei gynllunio.

Gall amrywiannau fod yn ffafriol (F) neu’n anffafriol (A):

Bydd amrywiant ffafriol yn digwydd: Bydd amrywiant anffafriol yn digwydd:

pan fydd gwariant yn llai na’r disgwyl; pan fydd gwariant yn uwch na’r disgwyl;

pan fydd derbyniadau yn uwch na’r disgwyl. pan fydd derbyniadau yn is na’r disgwyl.

Mae’n rhaid monitro cyllidebau ar gyfer amrywiannau fel bod modd ymateb iddyn nhw. Mae gan bob cyllideb 
ddeiliad cyllideb (sef yr unigolyn sy’n gyfrifol am y gyllideb) a bydd disgwyl iddo gymryd camau priodol.

Cyfrifo amrywiannau 

Mae cyfrifo amrywiannau yn broses gymharol syml. Rhaid cymharu’r ffigur gwirioneddol â’r ffigur yn y 
gyllideb a dangos bod y gwahaniaeth naill ai’n ffafriol (F), neu’n anffafriol (A). Yna, dylid adio’r amrywiannau 
hyn at ei gilydd i ddod o hyd i’r ffigur ffafriol (F) neu anffafriol (A) cyfan.

Discuss Yn y gyllideb Gwirioneddol Amrywiant

Derbyniadau gwerthiant £163 000 £179 000 £16 000 (F)

Deunyddiau crai £73 000 £81 000 £8000 (A)

Llafur £41 000 £43 000 £2000 (A)

Cyfanswm yr amrywiant £6000 (F)

Cofiwch – bydd amrywiant ffafriol yn digwydd pan fydd y gwariant yn llai na’r disgwyl neu’r derbyniadau yn 
uwch na’r disgwyl.

Crynodeb 

Mae cyllidebau yn ffordd bwysig o reoli. Maen nhw’n cynorthwyo â rheoli ariannol a chyd-drefnu 
gweithgaredd busnes. Hefyd, gallan nhw gynorthwyo â chymell staff. Fodd bynnag, mae cyllideb sydd wedi ei 
pharatoi’n wael yn ddiwerth: mae’n gwastraffu amser, gall wneud i staff golli cymhelliant a gallai gyfyngu ar 
weithgareddau busnes fel nad yw rheolwyr yn gallu ymateb i newidiadau yn y farchnad.

Themâu ar gyfer trafodaeth

Gwella busnesau trwy gyllideb

http://www.businessweek.com/stories/2006-01-18/better-business-through-budgeting 

Buddion cyllidebu sy’n gysylltiedig â rheoli busnes

http://www.dummies.com/how-to/content/benefits-of-budgeting-that-relate-to-business-mana.html

Crynhowch y buddion sy’n cael eu disgrifio.

Gwyliwch y fideo. Trafodwch pam mae cael cyllideb mor bwysig i fusnes bach.

https://www.youtube.com/watch?v=Qu3YkLzl_7k

Eglurwch bwrpas cyllidebau.

Trafodwch y gosodiad canlynol: ‘Bydd buddion cyllidebu bob amser yn gorbwyso problemau gosod 
cyllidebau.’

Eglurwch beth yw ystyr cyllidebu sero. Pam mae’r dull hwn o gyllidebu yn well i rai meysydd busnes?

Beth yw ystyr amrywiannau anffafriol a ffafriol?


